
నారాజునకు విమలాంగియన్సతికి - భూరితేజోయుతు ల్పుత్త్రరత్నములు

నరయంగ ముచుకుందుఁ డాసుసంధియును - దరుణు లేబండ్రును దగ జనియింప2060

సుదతుల ప్రాయంబు సొరిది వచ్చినను - ముదమున సౌభరి మునిపతి కిచ్చె

నతివల కగ్రజుఁడగు ముచుకుందుఁ - డతివేడ్క హరిభక్తుఁడై యేగె దివికి.

నాతని సోదరుం డాసుసంధియును - నాతతపుణ్యాత్ముఁ డై భువి నేలె.

నతనికి ధ్రువసంధి యనురాజు పుట్టె - నతఁడు ప్రసేనజి త్తనురాజుఁ గనియె.

దొరయ ప్రసేనజిత్తుకు భరతుండు - నరయ నాభరతున కసితుండు పుట్టె

నతఁడు రాజ్యము సేయ నాతనిశత్రు - లతులపరాక్రము లైన హైహయులు

దారుణాకారులు తాళజంఘులును - నారంగ సేనబిం దనువాఁడు గూడి

యతిఘోరయుద్ధంబు నతులతఁ జేసి - యతనినె యనిలోన హతుఁ జేసి చనిరి.

అంత నాతనిసతు లతిదుఃఖ మంది - మంత్రుల రాజ్యంబు మఱిఁ దీర్ప నునిచి

మేలిమి నుండిరి మెలఁత లిద్దఱును - కాళింది యనుసతి గర్భమైయున్న
2070

మేలోర్వలేక యామెలఁతలం దొకతె - చాలంగ సవతిమచ్చరమునఁ జేసి

గర్భిణియైయున్న కాళింది కపుడు - గర్భంబుఁ జెఱుప నొక్కతె విచారించి

యోర్వక విషము ప్రయోగించె నంత - నావిషమున గర్భ మట వీడిపడక

తా వేగి వేదన తల్లడం బంది - యావనితయుఁ దుషారాద్రికిఁ జనుచుఁ

చ్యవనుని గాంచి యాసంయమీంద్రునకు - నవిరళభక్తితో నల్లన మ్రొక్కి

తనదు వృత్తాంతంబు తగ విన్నవింప - వినియు నాపుత్త్రివి వెఱవకు మనుచుఁ

బొందారఁ గరుణతో బూఁబోడి నెత్తి - కందువదృష్టిని కడఁగి లోఁజూచి

“ప్రతిపక్షదమనుండు పరమధార్మికుఁడు - నతులతేజుండు మహాత్ముండు నగుచు

వరకీర్తివంతుండు వంశవర్ధనుఁడు - పరమరూపంబున భాసిల్లు జగతిఁ

బొగడొందఁ గరముతోఁ బుత్త్రుండ నీకు - నగుఁగాకఁ గాళింది" యనుచు దీవించె

వలగొని యమ్మునీశ్వరునకు మ్రొక్కి - యెలమితో దనయింటి కేగి యాయువతి

యతిముదంబున నున్న యాశుభాంగికిని - సుతుఁ డుదయించెను శుభముహూర్తమునఁ

గరమొప్పఁ బుత్రునిఁ గాంచి కాళింది - గరముతో ముద మందెఁ గడుసంభ్రమమున.

నాతండు శత్రుల నణఁచి రాజ్యంబు - చేతోముదంబునఁ జేయుచునుండ

సతతంబు విలసిల్లె సగరుఁడు పేర - నతనికిఁ దనుజన్ముఁ డసమంజసుండు

అతనికి సుతుఁ డయ్యె నంశుమదాఖ్యుఁ - డతనిపుత్త్రుఁడు దిలీపావనీనాథుఁ

డతని కున్నతపుణ్యుఁడగు భగీరథుఁడు - సుతుఁ డాతనికిఁ గకుత్స్థుం డనురాజు

నతనిసూనుఁడు రఘు వనుమహీపాలుఁ - డతనిపుత్రుఁడు పురుషాదకుం డగుచుఁ

గమనీయసితకీర్తి కల్మాషపాదుఁ - డమరశంఖణుఁ డయ్యె నతని కాతనికి

మతుఁడు సుదర్శనక్షోణీతలేశుఁ - డతని తనూజన్ముఁ డగ్నివర్ణుండు

		 ఈ పేజీలో చివరి మార్పు 1 జనవరి 2024న 02:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

